
Kommunet sisamaasut akornanni Nunaqarfinni Aqutsisut akisussaaffiinik pisin-

naatitaaneqarnerannillu assigiiaarnerusumik atorneqartussaatinnissaat qanoq 

anguniarneqarsinnaanersoq pillugu oqallisissiatut siunnersuut. 

(Inatsisartunut ilaasortat Sara Olsvig aammalu Ane Hansen, Inuit Ataqatigiit) 

 

 

Nunatsinni ineriartortitassatta ilagaat nunaqarfiit. 

Massakkut kommunet kattussuunneqareerneraniit ukiut arfinillit arfineq marluk 

ingerlalertorput. Taamaakkaluartoq suli ingerlatsinerit nutaat assigiinngitsut 

sungiunniagassaapput kommunenut. 

 

Kommunalbestyrelset nunaqarfinnut ingerlatsinerat assigiinngillat nunatsinni kommuneni 

sisamaasuni, taamaalilluni nunaqarfinniit akuutinneqarneq assigiinngitsutut 

taaneqarsinnaalluni. 

 

Oqallisissiami eqqaaneqartutuut Kommuneqarfik Sermersuumi Nunaqarfinni Aqutsisut 

peqataatinneqarnerupput Kommunenilu ilaani minnerulluni. Tamanna eqqartugassat 

annertuut ilagaat, tassa nunaqarfinniit peqataatinneqarnerup qanoq pisariaqartiginera. 

 

Nalunngilarpummi akisussaaffimmik oqartussaaqataanerulernermilu tigusineq 

peqataarusussuseqarnermut piumassuseqarnerulernermillu tunisisarmat. Taamatuttaaq 

nammineq nunaqarfigisami akisussaassuseqarnerulernermik nassataqarnissaa 

takorloornarpoq. 

 

Piginnaasat eqqartussagaanni naluneqanngittutut Kommuneqarfik Sermersuumi 

aningaasatigut oqartussaassuseqarneq nunaqarfinni annertuvoq, tamanna 

ingerlalluartutut taaneqarsinnaavoq pikkorissarneqareernikkut ingerlanneqarmat. 

Akisussaaffinnik pisinnaatitaaffinnillu tunniussilernermi nunaqarfinnut pikkorissaanermik 

allatulluunniit akisussaaffinnik tigusilernimi piukkunnarsagaanissaq soorunami 

pisariaqartarsaaq. 

Kisianni qularutissaanngittumik nunaqarfinniit kivinneqarsinnaajuaannassaaq namminneq 

ilisimasaqarfigisartik aqunnissaanut piukkunnaateqartuarmata. 

   

 

Inuit Ataqatigiinniit anguniartuagarput tassaavoq nunap immikkoortui tamarmik 

ineriartorfissaqartuarnissaat. Imatut paasillugu illoqarfiit anneriinnaanngittut 

ineriartornissaat. Tassuuna qulakkiissagatsigu aamma illoqarfiit minnerit nunaqarfiillu 

ineriartornissaat. Assigiiaarnerusumik ingerlatsinerit qulakkeerinnissinnaavoq 

assigiiaarnerusumik ineriartorneq. 

 


